
Чӑваш халӑх писателе Емельянов Анатолий Викторович 
(10.01.1932 - 23.11.2000) пурӑннӑ пулсан ҫак уйӑхра 75 ҫул тул-
тармаллаччӗ. Шел пулин те, вӑл хӑйӗн юбилейне кётсе илей-
мерё. Ытла та кӗске-ҫке этем кун-ҫулӗ! Писательшён вал уйр-
ӑмах ҫителӗксӗр пек туйӑнать. Ҫамрӑклӑх ҫулӗсем ӑсталӑха 
туптаса иртсе каяҫҫӗ, кайран вӑйпитти ҫулсем валли вӑхӑчӗ 
нумаях та юлмасть - пурнӑҫ пӑтӑрмахӗсем, чир-чӗр кӗтсех 
тӑраҫҫӗ. Ахальтен мар гениллӗ Пушкин: «Жизнь коротка: пе
речитывать некогда», - тесе ҫырса хӑварнӑ. 

Анатолий Емельянов литературӑри хӑйне тивӗҫлӗ вырӑн-
не хӑвӑрт шыраса тупнӑ. Чӑваш ялӗнче ҫуралса ӳснӗскер, вӑл 
хресчен нушине ачаран лайӑх пӗлнӗ. Ахальтен мар ялти шку-
ла пӗтерсен ветеринари техникумне вӗренме кӗнӗ. Темиҫе ҫул 
хушши хӑй суйласа илнӗ специальноҫпа ӗҫленӗ. Малалла пур-
нӑҫ шӑпи хӑех ӑна ҫул кӑтартса пынӑ тейӗн: cap хӗсметӗнче 
туптаннӑ хастар чӑваш ачине партипе комсомол ӗҫӗ хӑйӗн 
авӑрне ярса илет. Малалла каллех - вӗренӳ, яваплӑ ӗҫ... Ҫакӑ 
ӑна ял ӗҫченӗсен ҫӑмӑл мар пурнӑҫне тарӑнрах та тӗплӗнрех 
курса тишкерме май панӑ. Чӗри витӗр тухнӑ пулӑмсем лите
ратура сӑнарӗсем пулса калӑпланнӑ. Ахальтен мар вулакан-
сем вӗсене хапӑлласа кӗтсе илнӗ. Ҫакнашкал пиҫсе калӑпланнӑ 
хайлавсем ҫеҫ халӑх асӗнче юлаҫҫӗ, писатель вара самана 
летописецӗн шайне ҫити ҫӗкленет. Ман шутпа, А.Емельянов 
ӑсталӑхӗн вӑрттӑнлӑхӗ шӑпах ҫакӑнта. 

Ятлӑ-сумлӑ писатель ҫине обществӑлла ӗҫ ҫӗклемӗ те са-
хал мар тиеннӗ. Анатолий Викторович нумай ҫул хушши КПСС 



Чӑваш обкомӗн члене, ЧАССР Аслӑ Канашӗн депутачӗ пулнӑ. Ҫакна май 
вӑл инкеке лекнӗ ентешӗсен шӑпине май пур таран ҫӑмӑллатма тӑрӑшнӑ, 
писательсен организацине ертсе пынӑ ҫулсенче ӗҫтешсен йӑла условийӗ-
сене лайӑхлатма пулӑшнӑ. Мана та пурнӑҫра пысӑк пулӑшу кӳме пултарчӗ 
Анатолий Викторович. Иртнӗ ӗмӗрӗн ҫитмӗлмӗш ҫулӗсен вӗҫӗнче эпӗ пӗр 
айӑпсӑр инкеке кӗрсе ӳкрӗм. Ҫакӑн ҫинчен «Тӑван Атӑлта» (2006 ҫ., 8№) 
тӗплӗн ҫырса кӑтартнӑччӗ. А.В.Емельянов, писательсен йышне ертсе пыма 
пуҫланӑскер, мана элек лачакинчен туртса кӑларма ал тӑсса пачӗ. 

Кам пулнӑ эп уншӑн? Республика тулашӗнчи айван ҫыравҫӑ, чӑнлӑха 
пытарма пӗлменнипе нушана лекнӗскер. Паллах, вӑл манпа ҫыхланмасан 
та, манӑн нушана курмӑш пулма та пултарнӑ. Влаҫа юрайман ҫынпа ҫыру 
ҫӳретни ӑна хӑйне сиен кӳме пултарнӑ. Анатолий Викторович пӗр шиксӗр 
«шанчӑксӑр Чӗмпӗр чӑвашӗн» ҫырӑвӗсене ӗҫлӗн хуравлать, ӑна тусӗ выр-
ӑнне хурса ырӑ канашсем парать, хӑйӗн терт-нушисене те уҫӑ кӑмӑлпа ҫыр-
са кӑтартать. Вӑхӑчӗ хӗсӗк пулин те, пӗр ҫырӑва та хуравламасӑр хӑвар-
масть. Ҫав ҫырусенче вулакан умне писатель тӗнчи кампаррӑн тухса тӑрать, 
вӗсене вуланӑ чух чун канать, пуянланать. 

...А.В.Емельянова юлашки хут 1995 ҫулта чӑваш писателӗсен черетлӗ 
XVI съездӗнче тӗл пулнӑччӗ. Унта вӑл литературӑри йывӑрлӑхсем ҫинчен 
чӗререн тухакан сӑмахсем каларӗ. Уйрӑмах чӑваш писателӗсем темиҫе 
ушкӑна уйрӑлса вӑя сапалани пӑшӑрхантарчӗ ӑна. 

Тӑхтав вӑхӑтӗнче суйлаври шут комиссийӗ ӗҫлерӗ. Вӑл хӑйӗн ӗҫне вес-
лессе кӗтсе писательсем ушкӑнсене уйрӑлса ирӗккӗн калаҫма пуҫларӗҫ. Эпӗ 
керменӗн пысӑк кантӑкӗн сакки ҫине канма ларнӑ Анатолий Викторович 
патне пытӑм. Вӑл манран Чӗмпӗр хыпарӗсене ыйтса пӗлме тапратрӗ. Эпӗ 
хамӑр енчи литература вӑйӗ чӑмӑртанма пуҫлани ҫинчен каласа патӑм. 
Ҫакӑншӑн аташ (эпир пӗр-пӗрне ҫапла та чӗнеттӗмӗр) питӗ хӗпӗртерӗ. Сыв-
пуллашнӑ чух, яланхи пекех, кӑмӑллӑн алӑ парса: 

- Мӗнех, ӑнӑҫу сунатӑп сире, - терӗ, унтан хулпуҫҫирен ҫупӑрласа, -
санпа разведкӑна кайма пулать, - тесе хушса хучӗ. 

Ҫак тӗлпулу юлашки пуласса кам шутланӑ?.. 
Нумаях пулмасть эпӗ килти архивра пухӑннӑ писательсен ҫырӑвӗсене 

тишкерсе йӗркене кӗртрӗм, вӗсене Шупашкарти К.В.Иванов ячӗллӗ литера
тура музейне пама хатӗрлерӗм. Вӗсем хушшинче А.В.Емельянов ҫырӑвӗ-
сем пысӑк вырӑн йышӑнаҫҫӗ. Ҫырусем хайлавсем пекех, писательсен 
кӑмӑл-сипетне туллинрех ӑнланса илме пулӑшаҫҫӗ, асран кайми сӑнарӗсе-
не куҫ умне чӗррӗн кӑларса тӑратаҫҫӗ. 

«Всякая строчка великого писателя становится драгоценной для потом
ства. Мы с любопытством рассматриваем автографы, хотя бы они были не 
что иное, как отрывок из расходной тетради или записки к портному об от
срочке платежа», - тенё А.С.Пушкин. Унӑн сӑмахӗсем паянхи кун та вырӑнлӑ 
янӑраҫҫӗ. А.Емельянов ҫырӑвӗсем ҫак шухӑша тепӗр хут ҫирӗплетеҫҫӗ. 

Анатолий ЮМАН 



«Хисеплӗ Анатолий Федорович! 
Ҫырӑвӑршӑн та, паха сӗнӳсемшӗн 

те тавтапуҫ. Ӑна эпӗ кӗнеке сутакан-
сене вулаттарӑп-ха. Начар ӗҫлетпӗр. 
«Хатӗр пул» халь пӗрремӗш номере 
тухрӗ ӗнтӗ, анчах вӑл альманах кӑна, 
хальлӗхе журнал уҫма ирӗк паман-
ха. Ӑна ҫырӑнтармалла тусассӑн 
питех те аван пулнӑ пулӗччӗ те, ма-
лашне епле пулса тухӗ ӗнтӗ. Тепӗр 
номер кӑларсассӑн Мускава ҫите-
ресшӗн. 

Парнӳшӗн тавтапуҫ. Вуласа тухӑп. 
Ҫыруне ӗнтӗ каю ан пустӑр тесе ҫеҫ 
ҫыратӑп. Ӗнертенпе парти конферен-
цийӗ пырать-ха, хӑнасем нумай. 
Вӑрнарсем мансах каймаҫҫӗ. 

Халь ыйту пирки. Съезд пӗтсессӗ-
нех секретариат пулчӗ. Анчах члена 
илессине ун чухне пӑхса тухмарӗҫ. Ян
варь уйӑхӗн вӗҫне унта тепӗр хут кай-
малла пулать, лару ятарласах йышӑну 
ыйтӑвне пӑхса тухать. Ун чухне сан пир
ки пӗр-икӗ ӑшӑ сӑмах калӑп. Хальлӗхе 
ҫакӑ ҫеҫ. 

Ҫӗнӗ ҫул ячӗпе чӗререн салам-
латӑп, ырлӑх-сывлӑх сунатӑп. Ӗҫӗр-
хӗлӗр ӑнса пытӑр, тухӑҫлӑ пултӑр. 

Сире хисеплесе тата ыр сунса 
А.Емельянов. 
8.1.-76 ҫул». 

«Хисеплӗ Анатолий Федорович! 
Каҫарсамӑр, ҫийӗнчех хуравлай-

марӑм. Ҫӗнни темех ҫук та. Шавлы пир
ки хӑвӑр та пӗлетӗр, хӑвӑр та чӗререн 
ҫырнӑ сӑвва ярса панӑ. Эп ӑна тепӗр 
30-40 ҫул хӑнк! тумасӑрах пурӑнать 
пулӗ теттӗм. «Ялаври» юлашки ярӑмӗ 
аван, ырӑ ят хӑварас тенӗ пекех лайӑх 
сӑвӑсем панӑ. 

Эп секретариатра пултӑм-ха. Хам-
ӑрӑннисене, Хусанти Петрова илтӗмӗр. 
Кашнин пиркиехтухса калаҫрӑмӑр. Са-
нӑнне питӗ кӗтрӗм, анчах ҫав ларӑва 
валли пӑхса тухайман иккен. Кам алли-
не лекессине те пӗлеймерӗм. Тепӗр ла-
руне те кайма тӑрӑшӑп, эп ӑна манман-
ха, пулӑшма тӑрӑшӑп. 

Ҫак ҫеҫ. Килсен-тусан кӗретӗр пулӗ 
тетӗп. 

Ыр сунса А.Емельянов. 
12.lli.-76 ҫул». 

«Хисеплӗ аташ! 
Каҫарсамӑр. Малтанхи ҫырӑвӑр 

ҫине савӑнӑҫлӑ хыпарпа хуравлӑп 
терӗм, 29-мӗш мартра секретариата 
каймаллаччӗ те, чирлесе ӳкрӗм. Вӗсем 
ӗнтӗ пурӗ пӗрех члена илес ыйтӑва 
пӑхса тухман. Ҫын хисепӗ ҫитеймен 
пулас. Эпӗ ӗнтӗ тепӗр секретариатра 
пулма тӑрӑшӑп. Сывалсассӑн тӳрех 
Йошкар-Олана кайма тиврӗ. Паян ҫеҫ 
ҫитрӗм: хаҫатпа ҫыру выртать-ха. Ыран 
района суйлав ирттерме тухса каймалла, 
вара кӗҫех хӑвӑр кунта килетӗр тенине 
пӑхмасӑрах парӑма татса пӑрахас терӗм. 

Садая чысланӑшӑн, сума сунӑшӑн 
тавтапуҫ. Хӑйне ҫеҫ тупаймастӑп-ха, 
паян та шӑнкӑравларӑм, темшӗн теле
фоне пӗр эрне еннех шарламасть. Таҫта 
тухса кайнӑ пулӗ-и терӗм. Паян ман пат-
ран (ӗҫрен) Ухсай та шӑнкӑравларӗ, кал
лех хуравламасть. Килсессӗн кӗрсе 
тухӑр. 

Сире хисеплесе тата ырлӑх-сывлӑх 
сунса А.Емельянов. 

8.IV-76. 
P.S. Эсир А.Воробьев вилнине 

пӗлмен те пулас? Пытартӑмӑр. Шел. 
Поэзин ҫухатӑвӗ пысӑк». 

«Хисеплӗ аташ! 
Ку этем шарламасть тесе ан 

пӑшӑрхан-ха. Икӗ эрне Мускаврах 
иртрӗ. Малтанхи эрнесенче хамӑр пла
на, бюджета хӳтӗлеме кайрӑмӑр, тепӗр 
эрнинче съездра лартӑмӑр. Съездчӗ 
аван иртрӗ, аван кӗтсе илчӗҫ. Пысӑк 
зала ӗҫме-ҫиме те чӗнчӗҫ, пирӗнтен 
Дедушкин, Юхма, Ухсай кайрӗҫ, эп кай-
марӑм. Аван иртнӗ терӗҫ. Сыпасси 
тармӗ, юлташсемпе тӗл пултӑм. Арме-
нирен те, Абхазирен те килнӗ пӗрле 
вӗреннисем. Эпир вара пухӑнса 
лартӑмӑр. Тӗл пулманни шӑпах ҫул-
талӑк-ҫке. 

http://12.lli.-76


Сан ыйтупа та интереслентӗм. Халь 
правлени сентябрь уйӑхӗсӗр пулмасть, 
сан ыйту тӑсӑлса кайрӗ ӗнтӗ. Михалков 
ҫак съезд умён пухасшӑн пулнӑ, халь 
съезд хыҫҫӑн отпуска кайса пӗтеҫҫӗ тё
рёс. Шут ҫитмест иккен... 

Съездран пӑшӑрханса таврӑнтӑм. 
Халь хӗрсех ҫырмалла та, эп вӑхӑта 
вара ун-кун ӗҫпе ирттеретёп. Отпуска 
каясси ҫеҫ кӑштах лӑплантарать. 

Халь хӗрсех докладпа ларатӑп. 
Вӑхӑт сахал. Отпуска кайиччен пухса 
калаҫасшӑн та, ҫитмен районсене ҫит-
се курас. 

Тепӗр хут тав. 
Ырлӑх-сывлӑхсунса А.Емельянов. 

27.У-76.» 

«Хаклӑ Анатолий! 
Тинех хаштах сывласа ятӑм: паян 

Заместитель ӗҫе тухрё. Хуравлай-
марӑм, каҫар, асрах тӑраттӑн-ха та. 

Ытлашши ан кулян-ха, эп халь 
ҫине Мускавра пулман. 18 е 19-мӗш 
числасенче Грозная тухса каятӑп, 
унта секретариат пулса иртме кирлё. 
Мускав комиссийӗ тӑхтама ыйтать 
пулсассӑн, кунта ыйту лартма май 
ҫуккӑ-ши? 

Айхи пирки-и, Асатте пирки-и -
нимён те пёлместёп, татса калай-
мастӑп. 

Халь сине Мускавра пулман, унти 
ӗҫе-хӗле килте ларса тавҫӑрма хён. 
Ҫавӑнпа ҫунатна ытлашши ан ус-ха, 
пӗлсессӗнех пёлтерёп. Секретариатра 
мён пулса иртнине калӗҫ. 

Михалков патне мар, Шундик патне 
ҫырса пӑх. Вал наци литературисемпе 
ӗҫлет. 

1978 ҫулхи план ҫаплипех выртать-
ха. 1976 ҫулхи планран 38 кёнеке ҫӗнӗ 
ҫула куҫрӗ, ҫавӑнпа та 1978 ҫулхи план-
па издательствӑра ҫӑрӑлма та тытӑн-
ман. Малтанхи редакцинче эс пур, 2 
листа тӑрать. Мускавран мён ярса Па
нине вуламан. Сыхласах хӑварасчӗ. 

Сире уяв ячӗпе чӗререн ырлӑх-
сывлӑх сунса саламлатӑп. Телейлӗ те 
хастар пул! Пӗлмесӗрех ытлашши ан 

штштттшшшттштшшшттшшшшйштшшшшшткшшшштят 

кулян. Эп Шундикпа сан пирки 22-24-
мӗш числасенче калаҫӑп. 

Ыр сунса А.Емельянов. 
5.Х1-76». 

«Анатолий, тӑванӑм! 
Иртнӗ ҫырӑвӑра та хуравсӑрах 

хӑварнӑччӗ. Вӑхӑчӗ ҫавӑн пекрех кил
се тухрё. 1978 ҫул планӗшӗн, ӑна 
хамӑршӑн усӑллӑ тӑвассишӗн пӗр эрне 
Мускавра тӗпӗртетрӗмӗр. Ҫулсеренех 
хӗсеҫҫӗ, хӳтӗленме тивет. Унтан тата 
хӗр качча тухрё, туйра кӗрлерӗмӗр. 
Каллех тепӗр эрне Мускавра ҫухалчӗ: 
черетлӗ секретариатран юлма май кил-
мере. Чылай ҫынна союза йышӑнтӑмӑр, 
Чаковскин «Блокада» тата Залыгинӑн 
«Комиссия» романӗсене Ленинла пре-
ми илме тӑратрӗҫ. Хамӑрӑн ӗҫ-пуҫ на
чар, хут ҫук, икӗ кун комитетра кӗрлесе 
иртрӗ. 

Кунсеренех шӑтӑкӗ-путӑкӗ тупӑнса 
пырать кунта, питӗрсе пама ҫеҫ ӗлкӗр. 
Пысӑк уяв умён тесе ӗҫлетпӗр-ҫке, 
плансене тултарайманнишӗн кам каҫ-
артӑр. Хут (ку йывӑр ыйту!) ҫук пиркиех 
кёнеке издательствин плане те хӑруш-
лӑхра, типографи сӗм ҫӗрлечченех 
ӗҫлет. Ӑшши ҫук, сӑрӑ типмест. 

Тавах-ха сана кёнеке пирки хаҫат-
ра хыпарланӑшӑн. Малтанхи повеҫӗ 
халь каллех хама килӗшмест. Под
строчнике пӑсма тытӑнтӑм, иккӗмӗш 
сюжетлӑ лини кӗртесшӗн. Ҫав ӗнтӗ вӑл 
ҫыру япали: пӑс, аркат, юса. 

«Современник» пирки мӗнех ка
лам? Ум сӑмахне ҫырас тесессӗн под
строчнике те пулин вулас пулать. 
Унсӑрӑн та эп хӳтӗлеме пӑхӑп, пул-
тарнӑ таран пулӑшӑп. Хӑҫан ярса Па
нине пӗлтер кӑна тата хӑвах лайӑхрах 
тӑлмачӑ тупма тӑрӑш. 

Рецензи витӗр лайӑх тухсассӑн 
вӗсем хӑйсем те тупсах паракан. 
Маншӑн Шуртаков та, Юрий Галкин та 
рецензи хыҫҫӑн тупӑнчӗҫ, издательство 
хӑех вӗсене сӗнчӗ. 

Ҫак ҫеҫ. 
Ырлӑх-сывлӑх сунсаА.Емельянов. 

27.Х-77». 



«Хисеплӗ Анатолий! 
Шарламасть ку тесе ҫилленетӗн те 

пулӗ. Сӑлтавсӑрах мар-ха вал ку япа
ла. Финляндире пулса куртӑмӑр, унтан 
ҫитсессӗнех ҫырасшӑнччӗ, каллех ӗҫ 
ҫулса тытрӗ. Январь уйӑхӗнче план тул-
тарайман. Унта та кунта чӗнчӗҫ. Халь 
баланс комиссипе лӑпӑртататпӑр, об
ком отчечёпе пуху хыҫҫӑн пуху иртте-
ретёп. Мускава писательсен пленумне 
тата секретариатне кайса килтём. Шур-
таков ҫырӑвне те хуравлаймарӑм, ак, 
паян кӑштах сывласа ручка тытрӑм. 

Пӗлсех, ырӑ мар пулса тухрё. Эпё 
эсир тӳссе ирттернине ӑнланатӑп. Халь 
иртнӗ вӑхӑт ӗнтӗ, час-часах аса ан 
илӗр, манса кайсах ӗҫлӗр. Сӑвӑ кӗнеки 
пирки те ан пӑшӑрханӑр, планрискер 
тухса каять. Вал М-мёш кварталта тух-
маллаччё пулас. Халь ҫине сӑвӑ кёне-
кисем ытла та нумай тухрӗҫ - 8 кёнеке, 
ҫавӑнпа ҫеҫ гонорарсене саплаштарса 
пырас тесе тытса тӑраҫҫӗ. Хальлёхе 
пире Бунин «туртса тухрё», ӑна та ҫисе 
ятӑмӑр пулас. Ильбекён «Черный хлеб» 
тенине вырӑсла ҫапса пӗтереҫҫӗ, унтан 
вара тепӗр ӑстрӑм сӑвӑ каять. 

Сениэлён «Юрату юрри» текен кёне-
кине пӑрахӑҫларӗҫ. Иртнё япалисенчен 
вӑйлӑрах пуле тесе шутланӑччӗ, вал пур 
ача чухне ҫырнисене кӗртсе тултарнӑ. 
Ку шӑв-шава эп Финляндирен килнё 
ҫӗре ҫӗкленӗ. Вёсен патӗнче туслӑх тени 
ҫукрах. Пёлсех кёнеки тухмарё те, ма-
ларах асӑрхаттарнӑ пулсассӑн ҫак ай-
ванрах сӑввисене кӑларса ывӑтма пу-
латчӗ ӗнтӗ. Ҫапла вара ҫӗленӗ кӗнеке 
пӗтрӗ. Хӑйне те шел. Ун пек чухне тапӑ-
наканё нумай пулать. 

Хисеплесе тата ырӑ сунса 
А.Емельянов. 

21.11-1978 ҫул». 

«Хисеплё Анатолий Федорович! 
Кунта пурте йёркеллех. 
Ҫил-тӑвӑл та ёмёрлёхе килмест, иртет. 

Сениэле строгий В.Максимова строгий 
выговор пачӗҫ. Мишша кӗнекине каларма 
чарчӗҫ. Ҫакӑнпа ӗҫ-хӗл вӗҫленчӗ. 

Айӑпӗ кунта Мишшан хӑйӗн. Начар 
сӑвӑсем кӗртсе тултарнӑ. Унӑн «ыр су-
наканӗсем» сахал мар, тухасумӗн шӑв-
шав ҫӗклерӗҫ. 

Санӑн кӗнекӳ апрель уйӑхӗнче тух
са каять. Ӑна никам та тытса чарман. 
Ҫавӑнпа кулянма сӑлтавӗ ҫук. Пурте 
йӗркеллех. 

Ку ҫырӑва Мускава тухса каяс умён 
ҫыратӑп. Каҫар, часах хуравлаймарӑм. 

Ырлӑх-сывлӑх сунатӑп. Телейлӗ 
пулӑр. 

Хисеплесе А.Емельянов. 
7.IV-78 ҫул». 

«Хисеплё Анатолий! 
Каҫар ҫийӗнчех хуравлайманшӑн. 

Ижевскра пулмалла пулчӗ те, кунсем 
уссӑр иртрӗҫ. Ун пек-кун пек ҫӗре кай
са курманччӗ. Кунта та ак, вак-тӗвек 
ӗҫпе тинке тухать. Плане ҫук пек, ан
чах кашни кунах епле те пулин мероп-
рияти иртет. 

Темен санӑн хуйху-суйху мӑшӑрлӑ 
килчӗ. Астӑватӑн пулсассӑн, кӗнекӳне 
кёртме хам пулӑшнӑччӗ. Халь те типог-
рафинче хӑварттарнӑшӑн манах лекрё, 
манӑн ун пек права ҫук, хӑв пелен. 
И.П.Прокопьев вулайман пуль, халь 
Мускавра-ха вӑл, хыпар-хӑнар пул-
сассӑн, пӗлтерӗп. 1980 ҫула кёртме май 
ҫитнӗ таран пулӑшӑп, хӑвна пӗтнӗ ҫын 
тесе ан шухӑшла. Кунтан катара пулни 
чӑрмав кӳрет ӗнтӗ, анчах суйласа илсе 
ал ҫырӑвне тӑратсассӑн, ятарлӑрах 
сӑвӑҫа пӑхса тухтарӑпӑр. 

Йывӑр сана, ӑнланатӑп, ҫапах 
п у ҫ н а ан ус . К ӗ н е к ӳ н т е л а й ӑ х 
сӑвӑсем пур, ҫӗннисем те ҫук мар 
санӑн. Тепӗр хут пӑхса тухса кив-
висене те юса, кун чухлӗ ӑсталӑха 
туяннине сая ан яр. (...) 

Ҫирӗп сывлӑхлӑ пулӑр, сиксе тухнӑ 
хуйхӑ-суйхӑна тӳсӗмлӗн тӳссе ирт-
терӗр. Ҫанӑ тавӑрсах ӗҫлер, аташӑм. 
Ӗҫ ҫеҫ хуйхӑ-суйхӑран та ҫӑлать, ыр ят 
та хӑварать. Тепӗр хут калатӑп: пулса 
тухнине ытла чӗрӗр патне ан вырнаҫ-
тарӑр. 



Ырлӑх-сывлӑх сунса, хисеплесе 
А.Емельянов. 

5.VII-78 ҫул». 

«Хисеплё Анатолий! 
Эп каярахпа, 1-мёш октябрьте Ор

лов ӗҫе тухсассӑн ҫырса яратӑп 
тенӗччӗ. Анчах кӗтсе илеймерӗм, 
мёншён тесессӗн хам та 1-мӗш октябрь
те Мускава, секретариата тухса каятӑп. 
Ҫавӑнпа пӗр-икӗ сӑмах пӗлтерес 
терӗм. Эпир октябрьте, III декадӑра из
дательство планне пӑхса тухатпӑр. 1-
мӗш декадӑра кунта 4 республикӑран 
килнӗ литераторсен туслӑх каҫӗ пулать, 
вӗсем Канашра, Ҫӗнӗ Шупашкарта тата 
Шупашкарта тӗл пулаҫҫӗ. Ҫавӑнпа ки
лес пулсассӑн М-мӗш декадӑра лайӑх 
пулмӗ-ши? 

Заявленисене пама та каях юлман 
пуле. Ҫапах та эп вёсене хам кайиччен 
В.О.Максимова парса хӑваратӑп пуле. 
Халь плана кёртесси пирки ҫӑмӑлах 
пулмӗ - тӑрӑшӑп. Ун чухне члена илес-
си пирки сӑмах пыратчӗ. Калаҫӑпӑр-ха, 
хӳтӗлӗп. Мана эс парӑнманни савӑнта-
рать. Ёҫлени аван, вал чун апачё. 

Кунта ҫанталӑк ҫав тери сивётсе 
пӑрахрӗ. Ӗҫре те сивё, килте те нӳхреп. 
Шӑнса кӳтнӗ алпа ҫыратӑп ку ҫырӑва, 
ан тирке, вуласа тухайӑн-и? 

Ҫырӑвӑнта питё нумай ыйту хус-
катнӑ эсӗ. Ҫитсессӗн вёсем пирки те ка-
лаҫӑпӑр. Хӑна ҫурчӗ кирлӗ пулсассӑн, 
маларах пёлтер, эпир маларах ыйту 
хускатӑпӑр. 

Ку ҫул йывӑр килчӗ, ӗҫӗ-хӗлӗ сирен 
те, пирён те май таранах. Эпир ӗҫлеме 
хӑнӑхнӑ, ҫакӑ паха. Ку эмел те, шанӑҫ 
та. 

Кӗске хуравӑмшӑн, тархасшӑн, ан 
пӑшӑрхан. 

Ырлӑх-сывлӑх сунсаА.Емельянов. 
27.IX-1978. 

P.S. Каҫхине ҫырса пӑрахнӑччӗ ҫак 
ҫырӑва, ирхине почта тухса илтём те, 
Нагаткинӑран тепӗр ҫыру пур. Ҫӗнӗ хы-
парсемшӗн тавтапуҫ. Кунта та пирён 
ҫӗнни сахал мар. Шел, мёншён ҫыр-

маҫҫӗ пирён ҫыравҫӑсем? Путакан ка-
рапран чи малтан йӗкехӳресем тараҫҫӗ, 
ӑна хӑв та пӗлетӗн. Карап путать, ан
чах тӑватӑ ураллисем сывӑ юлаҫҫӗ. Акӑ 
ӑҫта хӑрушлӑх! 

Ӗҫле, тӑрӑш! Кӗрмеш! Кунта Миша 
Сениэле И.Д.Кузнецов «Сов.Чувашия» 
хаҫатра тӳсе илчӗ. Айванларах статья, 
ӗлӗкхи шайпа ҫырнӑскер. Анчах вӑл 
Миша ятне ҫеҫ ҫӗклет. Юхмана ҫапла 
ҫӗклерӗ вӑл ӗлӗк. 

Кил-йышӑра, мӑшӑрӑра салам! 
Хисеплесе А.Е. 

28.1Х-78». 

«Хисеплё Анатолий Федорович! 
Ҫырушӑн, манса кайманшӑн, тав! 

Хастар та ҫирӗп сывлӑхлӑ пул. Тӑван 
хаҫатупа пирӗн пурнӑҫа манмасӑр 
утнӑшӑн тайма пуҫӑм. Кунта эпир Н.И.-
Шелеби уявне питех те йӗркеллӗ те 
аван ирттертӗмӗр. Хатӗрленме те ну
май та теплён хатӗрленме тиврӗ те, 
пайти пур. Аксуран хӑнасем килчӗҫ, вӑл 
шутра А.А.Полоруссов, Шелеби мӑнукӗ, 
пулчӗ. Халь пушкӑртсене кӗтсе илме 
хатӗрленетпӗр. Вӗсем 200 ҫын ытла 15-
мӗш июньте килсе ҫитеҫҫӗ. 

Поэмуна та илтём. Пӗрре вуласа 
тухрӑм. Васкамасан тепре вуласа тух
са парӑп. Мана халаллама кирлӗ мар, 
атту хама та ырӑ мар, хӑвна та йӑпӑлти 
тейӗҫ. Пурӑннӑ чух ҫулсен картне шута ил-
месёр ӗҫлесчӗ. Ҫав ҫеҫ. Эп хамӑн юбилея 
темӗнле элес-мелес чаплӑ тума шухӑша 
та илмен. Хистесен, ӗҫки-ҫикине туса пар
са писательсене чӗнӗп. Пару таврашӗ те, 
шӑв-шав та сӗклесшӗн мар эп. Сӑпай пул
нине мӗн ҫиттӗр? 

Пирён Петӗр Львов пур тата. Вӑл 
та 1932 ҫулта ҫуралнӑ. Ҫак ҫеҫ хальлӗ-
хе. Сӑввусем ӗҫ сӗтелӗ ҫинчех. Мехел 
кӑна ҫитеймест-ха. 

Телейлӗ пул. 
Хисеплесе А.Емельянов. 

26Л/-1981». 

«Хисеплё Анатолий Федорович! 
Ырӑ хыпарсемшён тав! Хаҫатна пи-

сательсен Союзӗн пӗлтерӳ хӑми ҫине 
ҫакса хутӑмӑр, писательсем те, иртен-
ҫӳренсем те вулаҫҫӗ. 

Кунта пирӗн ӗҫҫи пырать. Кӑкшӑмра 
ҫамрӑксен семинаре ӗҫлет, вӗсене икӗ 
эрнелӗх пухнӑ. Сирӗн патӑртан Аксуна 
чӗннӗччӗте, килеймерӗ. Вун пилӗкҫын 
пухрӑмӑр. А.Артемьев, Ф.Уяр, Н.Терен-
тьев, В.Широков семинара ертсе пы-
раҫҫӗ. 

Пушкӑрта кайма хатӗрленетпӗр. 
2 3 - 2 8 числаччен пырать вӑл уяв. 
Манӑн та пӗр-икӗ кунлӑх кайма тивет. 
Эп 26-мӗшӗнче каялла килесшӗн, 27-
мӗш числара Мускавран 5 пӑлхар пи
сателе, тӑлмачӑ тата пысӑк союзран 
Борисова текенскер ҫитмелле. Вӗсем-
пе пирӗн виҫӗ талӑк тертленме тивет. 
Ятлисенчен Николай Христозов текен 
поэт пур. Ҫапла вара май уйӑхӗ 
хӗрӳллӗн вӗҫленет. (...) 

Ырлӑх-сывлӑх сунсаА.Емельянов. 
19.V-82». 

«Хисеплё Анатолий Федорович! 
Каҫар, тӑванӑм, хуравне юриех те 

тӑсса пытӑм-и? Халь сана савӑнтарам: 
приемнӑй комиссире сана писательсен 
союзне илнӗ, халь ӗнтӗ июль уйӑхӗнче 
правленире пӑхса тухмалла. Ку ала 
витӗр те ӑнӑҫлӑн тухасса шанатӑп. Мус-
кавшӑн, вӑл секретариатра хам пул-
сассӑн, кулянма кирлӗ мар. Ытти-хыт-
ти ӑнӑҫлӑ пулсассӑн тата Мускав 
вӑхӑтра пӑхса тухсассӑн кӑҫал член би-
летне алла та илӗн. 

Сӑввусене те илтём. Пӗтӗмӗшле 
илсессӗн - лайӑх, анчах хӑш-пӗр выр-
ӑнсене юсаса чӑн-чӑн поэзи шайне 
ҫитермелле пулнӑ. Шел, унта санӑн 
никам та ҫук, ют куҫ ытларах курать. 
Халь ытлашши ан кулян ӗнтӗ. Членлӑх 
вӑл хӑвӑнтан ытларах ыйтса ӗҫлеме 
хистет. Пёччен пулнишён те ан кулян: 
ӑмӑрт кайӑк сунара кӗтӳпе тухмасть. 

Ытти-хытти кивӗллех. Пушкӑртран 
кӗрлесе таврӑнтӑмӑр та, Пӑлхар писа-
телёсене кётсе илсе ӑсатса ятӑмӑр. 
Сентябрьте Украинӑна кайма хатёрле-

неҫҫӗ, эпир, 5 сын, сентябрьте каллех 
Пушкӑрта кайса Атӑл тата Урал 
тӑрӑхӗнчи писательсен прозине сӳтсе 
явма каятпӑр. Кам пӗлет: улшӑну пул-
масан сентябрь вӗҫӗнче Пӑлхара ҫит-
се килӗп-и? 

Ҫемйӳне тата юлташусене салам. 
Ырлӑх-сывлӑх сунса -

А.Емельянов. 
4.VII-82». 

«Хисеплё Анатолий Федорович! 
Мускавра чылай хушӑ пултӑм, 

хамӑр бюджетпа плана хӳтӗлеме тӳр 
килчӗ. Чирлесе таврӑнтӑм. 

Паян авторемзавода кайма 
тухнӑччӗ. Ирхи почтена илекенех те 
марччӗ эп, тем хистерӗ тата. Илсе 
кӗтӗм те, хаҫат ӑшӗнчен санӑн ҫыру 
сиксе тухрӗ. Ак тамаша! Эсӗ те 50 тул-
тартӑн иккен. «Хатӗр пул», «Ялав» 
сӑввусене кӗрлеттернӗ, эпир паян те
леграмма яратпӑр ӗнтӗ. Наградӑлас 
енӗпе каярах юлтӑмӑр, 60 ҫулна ҫӗр 
ҫӗмӗрсех чыслӑпӑр. Пырас енӗпе те 
мехел ҫитеймӗ. Пирён машина юсавра, 
Мальцев ҫаплипех шофер тупаймасть. 
Ҫавӑнпа ан пӑшӑрхан, ан ҫиллен, ху 
каланӑ пек Шупашкарта чыслӑпӑр сана. 

Халь хам ятран шӗл-кӑварлӑ тӳпе-
не кармашнӑ ятпа чёререн хисеплесе 
саламлатӑп, ырлӑх-сывлӑх сунатӑп. Те-
лейлӗ те творчествӑра хастарлӑ пул, 
яш туйӑмран ан сивӗн, ан пис, атту по
эзи тени ҫухалать. Хура кунсем ан 
килччӗр, ӗмӗр-ӗмӗр саншӑн ҫурпа ҫул-
ла пултӑр! Кил-йышна тайма пуҫӑм. 
Ыталаса чуптӑватӑп, тӑванӑм! 

Хӗрӳ салампа А.Емельянов. 
10.1Х-1982». 

«Хисеплё Анатолий Федорович! 
Ҫыруна та, сӑввусене пичетленӗ ха-

ҫата та илтём. Тав! Киленсех вуласа 
тухрӑм. Уйрӑмах Г.Ефимова халалла-
ни килӗшрӗ. «Тантӑшӗпе» тэтах лар-
малла пекчӗ, пӗрре редакцилес кӑмӑл 
та ҫуралчӗ те, санӑн лабораторине 
тӗкӗнес темерӗм. Юратмастӑп ҫынсе-



не юсама. Санӑн пурнӑҫу унта ахаль те 
ҫӑмӑлах мар, хаҫатра хам ӗҫлесе курнӑ, 
вал художник талантне типӗтекен кӑма-
ка кӑна. Ҫапах та пурӑнас пулать вӗт 
санӑн, ачусене ӳстермелле, пирӗн Тол-
стойӑн пек имени ҫук. 

Тав сана Яковлевшӑн тӑрӑшнӑшӑн. 
Эсӗ унӑн «Воспоминание» текен кӗне-
кине туянса юлтӑн-и хӑть? Епле хӗн-
асаппа кӑларма тиврӗ ӑна. Пирӗн хӑш-
пӗр ученӑйсем халӗ те вулакансене 
хурапа шурра уйӑрмасть тесе шухӑш-
лаҫҫӗ. Виҫӗ пин экземпляр икӗ-виҫӗ 
эрнере сутӑнса пӗтрӗ. И.Яковлев ячӗ 
ҫулсеренех пирӗн халӑхшӑн улӑплан-
са пырать. Ҫав савӑнтарать. (...) 

Ӗҫӗ нумай, хам ҫырайманшӑн ҫеҫ 
ӑшра тӑвӑлса пурӑнатӑп. 

Ыр кур, телейлӗ пул. Кил-йышна са
лам. А.Емельянов. 

З.ХИ-82». 

«Хисеплё те хаклӑ 
Анатолий Федорович! 

Ҫырӑвушӑн, хыпарсемшён тав. 
Мана Григорий Васильевич таврӑнса-
нах каласа пачӗ. Вӗсем питӗ кӑмӑллӑ 
таврӑннӑ, сирӗн халӑх еплерех лайӑх-
хинчен тёлённё. Тен, малашнехи 
ӗҫсем-хӗлсем лайӑхах пырсассӑн, би
лет пама хӑҫан та пулсассӑн ҫитсе те 
курӑп. Халь, ҫул пӗтнӗ май, унта та кун
та туртаҫҫӗ пире, хамӑн тата ҫул итог-
ёсен доклачёпе лармалла. Вулака-
латӑп, кунсерен тенё пек 2-шер стра
ница ҫыра-ҫыра пӑрахатӑп. Халь чис-
лине палӑртман, килес кӑмӑлу пул-
сассӑн, пӗлтер, йыхрав ярӑпӑр. 

Лешне, хам ҫине тӑнӑ пулсан, сен
се илме пулатчӗ. Ан тив, вӑл ватерах, 
илтёр. Мана «Октябрь» журналӑн пре-
мийё те паха. Вӑл-ку сайра писателе 
лекет. Пӗтӗмӗшпех ҫырмӑп ҫырура, 
курсан каласа парӑп. Ӗҫрен тухма шух-
ӑшласах, чун хавалёпех хатёрленсе 
ҫитрӗм те, обкомра заявленине йышӑ-
нса та юлмарӗҫ. Мён каланисене те 
ҫырмӑп. Ӗҫлекен ҫынна пирён вӗчӗх 
чунлӑ чӑвашсем хаклама пӗлмеҫҫӗ. 

Ҫырма пуҫӑнни, чуна туртаканни - ла-
вӗпе. Тӗплӗн ларса ӗҫлеме вӑхӑт ҫук. 
Ҫав кулянтарса нервӑсене хавшатать. 
Атя, тӳскелер кӑштах, анчах професси
онала тухма вӑхӑт ӗнтӗ. Ачасене 
ӳстернӗ, халь пире, арӑмпа иксӗмӗре, 
нумаях кирлӗ мар. Кӑна эп сана кӑна 
пӗлтеретӗп, тен, Шупашкарта сӑмахӗ те 
сарӑлчӗ пуль. Вӑл-ку тарама. Пурӑнар-
ха, ӗҫлер. Ӗҫ ҫеҫ сыватать. 

Ырлӑх-сывлӑх сунса А.Емельянов. 
16.1-1983 ҫул». 

«Хисеплё Анатолий Федорович! 
Каҫару ыйтатӑп: иртнӗ ҫырӑвӑра ху-

равлаймарӑм. Ӗлӗкрех, ӗҫе пула, 
вӑхӑчӗ сахалрах пекчӗ, халь тэтах та 
сахалтарах-ши, е ҫулсен лӳпперӗ пус-
сах пырать-ши? Ху ҫыратӑн-ҫке: аллӑ 
пиллӗк тултартӑмӑр. Те васкарах пуҫ-
ларӑм, ҫырӑнасса вара питех те 
йывӑррӑн ҫырӑнать. Ҫырса пӑрахатӑп 
та, пӗрер уйӑх пек выртсассӑн, татах 
тытатӑп. Тепре ҫырса тухса машинкӑ-
на паратӑп. Ун хыҫҫӑн та тепӗр уйӑх 
выртать, татах хирсе тухатӑп, машинк-
ӑна паратӑп. Ӗненетӗн-и, «Чир» текен 
очерка («Тӑв.Атӑл», 5№) ҫур ҫул енне 
ҫыртӑм. Очеркне ырлакалаҫҫӗ-ха, кри
тика шӑпах. Ирӗксӗрех А.Пушкин кала-
ни аса килет: «У нас, как у чувашей, 
критики нет». Урӑх сӑлтавпа каланӑ-ха 
та, анчах халь пророкла пулса тухрё. 
Эсӗ маттур-ха, унта-кунта ҫыратӑн. 
Сӑввусен лайӑх ярӑмӗ тухрё, халь ак 
сентябрьти «Ялав» санӑн тӗрленчӗкӳ-
пе уҫӑлать. Савӑнатӑп саншӑн! Мухта-
натӑп. Атту пӗр хушӑ питӗ хӑйлама пу-
ҫланӑччӗ пирӗн. Ӑна ху пӗлен. Ман асра 
техникумра вӗреннӗ чухнех Гиппократ 
«Не навреди» тени кӗрсе юлнӑ, ҫав ме-
хелпех ӗмӗре вӗҫлесшӗн те, пулсах 
пӗтӗ-и, ҫук-и - малашлӑх кӑтартӗ. 

Тав сана «Шӑпана» пичетленӗшӗн. 
Тӗрӗссипе эпӗ вӗсене хамӑрӑн питӗ 
вӑрӑм ҫыракансене «кӗске ҫырма та 
пултаратпӑр, кӗске япалара та ахах 
кӑтартма пултаратпӑр» тесе ҫырнӑччӗ. 
Тав Семенова, пӗр сӑмах улӑштар-



масӑр янӑ. Вӗсем «так себе»скерсем 
кӑна, ун пеккисене эпӗ вӑтӑр ҫул каял-
лах ҫырнӑ. 

Манӑн ҫак ҫеҫ . Ялтан паян 
таврӑнтӑм. Ҫӗр улми кӑларса 
пӗтертӗмӗр. Тӑвансене те пулӑшка-
ларӑм. Халь каллех хут умне ларатӑп 
ӗнтӗ. 

Ҫемйӳне сапам! Ыр курӑр, телейлӗ 
пулӑр. 

Хисеплесе А.Емельянов. 
20.VIII-1987». 

«Хисеплё Анатолий Федорович! 
Иртсе кайнӑ уявсем ячёпе чёререн 

саламлатӑп! Ӗлӗкхиллех сывӑ та хас-
тар пул! 

Кӗнекӳшӗн тав! Тёнчене тухнишён 
чунтан савӑнатӑп. Ман шутпа, сӑввусе-
не питех те лайӑх куҫарнӑ. Мускав 
тӑлмачӗсем иртӗхнӗ ӗнтӗ, кунта сан 
сӑввусене ху ҫырнӑ пекех хӑварнӑ. Ух-
сая халаллани - классика! Ӑна эс Ари
старх Дмитриева пар. Якку пичче ҫин-
чен кёнеке хатёрлет вал, сан реквиему 
шӑпах ун валли питех те кирлё. 

Кашни сӑвву пирки калаймӑп. Аван. 
Ҫак ҫеҫ. Савӑнсах вуласа тухрӑм. 
Хӗпӗртерӗм саншӑн: ҫав тери! Атту, ас-
тӑватӑн пулсассӑн, сана пӗр вӑхӑтра 
пысӑк урлав хурасшӑнччӗ хӑшӗсем. 
Халь хурса пӑхчӑр-ха вӗсем! Сур кӑна! 

Эпё те ӗлӗк сӑвӑ ҫыраттӑм. «Тӑван 
Атӑлӑн» 2-мӗш номерне вуласа тух. 
Вӗсене хам валли ҫырнӑ. Ӗлӗкрех пи-
четре официаллӑ ҫырнисем кӑна кун 
курнӑ, халь ҫул уҫӑ. Эпӗ чунпа ҫырнӑ 
вӗсене, ӑспа мар. Паянхи поэзинетиш-
керес пулсассӑн, «ӑслӑ» сӑвӑҫсем ху-
наса кайрӗҫ. Ҫав тери! Кама кирлӗ 
вёсен философийӗ? Сана-и? Мана-и? 
Халӑха-и? Ҫавӑнпа пёр пин экземпляр-
па тухаҫҫӗ те. 800 кӗнекине республик-
ӑри бибколлектор туянать, 200 экз. рес
публика тӑрӑх саланать. Илекен ҫук. 
Шел. Тӑван халӑх поэзирен писнине 
туятӑн та макӑрас килет. Эпӗ ҫак туйӑ-
ма чи малтан туйнӑ, ҫавӑнпа прозӑна 
куҫрӑм. Тӗрӗс турӑм. 

Ҫак кӑна. Пурнӑҫӑм пӗр евӗрлӗ. 
Ялта ытларах пурӑнкалатӑп. 

Ыр сунса А.Емельянов. 
10.V-1991». 

«Хисеплё Анатолий Федорович! 
Сана, маттур та пултаруллӑ Чӗмпӗр 

чӑвашне, чёререн саламлатӑп. Чёре
рен тав сана мана сӑвӑпах чыс 
тунӑшӑн. Эпё ҫав ята Панине пёлмен 
те, ялта пурӑннӑ. Телефон ӗҫлеместчӗ, 
радио калаҫмасть. Темпе ӑна, ҫав 
чыслӑ ята, лӑпкӑн кётсе илтём, каярах-
па кӑна-и унӑн пӗлтерӗшне ӑнлантӑм. 
Хӑвах пӗлетӗн мана: наградӑсем, хи
сеплё ятсем ыйтман эпӗ. (...) 

Савӑнмаллиех ҫук-ха манӑн . 
Карчӑкӑм час-часах чирлекелет. Ҫавӑ-
нпа выльӑххисене те пӑхма тивет. Кил-
те ӗҫ нумайне эсӗ ху та манран лайӑх-
рах пӗлетӗн. Тата ҫав депутат пулни те 
вӑхӑта илет. Иртнӗ эрнере тӑватӑ кун 
ҫухатрӑм, халь каллех ҫутӗҫ министрне 
шкулсене илсе каясшӑн. Ахалех ҫав де
путат пулассишӗн ҫапӑҫӑва кӗтӗм тесе 
шухӑшлатӑп. Писателен политик пул-
малла мар тенӗ Чехов, анчах хӑй те 
«Сахалин» очерка ҫырса пӑрахнӑ. 
Иксӗмӗр ӗнтӗ ҫав тери савӑнмалли 
вӑхӑтрах пурӑнаймарӑмӑр. Пурнӑҫа 
хам пӗлнӗ пектуса хурӑттӑмччӗ, анчах 
пире влаҫшӑн антӑхса ҫунакан пуҫлӑх-
сем ал ҫӗклекен тата алӑ ҫупакан чу-
расем туса хунӑ. Салатрӗҫ, аркатрӗҫ, 
йӗрки хӑҫан пуласне пӗртен-пӗр Турӑ 
кӑна пӗлет пуль. Тӗпри лаша пирӗн 
лава чӑнкӑ ҫыран патне илсе пычӗ, 
халӗ анса каясси ҫеҫ тӑрса юлчӗ пулас. 

Санӑн пурнӑҫунта ҫав тери йывӑр 
вӑхӑтсем пулнине пӗлетӗп. Ун чухне 
эпир пурте каланисене пурне те тунӑ. 
Урлав хуракансем сахал мар пулнӑ 
пирӗн. Атя, хӑть тертлене-тертлене со
юза илтӗмӗр. Анчах халё писателе 
хӗссех ҫитерчӗҫ: хут ҫук, кӗнеке кӑлар-
ма йывӑр. Мускавра ал ҫырӑвӗсене ка-
ялла тавӑрса параҫҫӗ. Пирён те кунта, 
уйрӑммӑнах сӑвӑ кӗнекисене (тупӑш 
памасть тесе) планран кӑлара-кӑлара 



ывӑтаҫҫӗ. Кам профессионал пулса 
ӗҫлӗ малашне? Пӗлместӗп. 

Халь, пичетленес тесессӗн, вӑрӑ-
хурахпа юххасем ҫинчен ҫеҫ ҫырмал-
ла. Пӗлетӗп, ку лару-тӑру вӑхӑтлӑх 
пулам кӑна, чирӗ иртӗ-ха. 

Ҫемйӳне салам тата ырлӑх-сывлӑх. 
Кӑҫал кӑмпа тухмарӗ, Толя: ҫумӑр ҫук. 
Сентябрьте уплюнкка пулать пулӗ 
тетӗп. 

Ыр кур, телейлӗ пул. 
Хисеплесе А.Емельянов. 

10.VIII—1991». 

«Хаклӑ Анатолий Федорович! 
Тав сӑмахӗсӗр пуҫне мён калам 

ӗнтӗ сана! 
Ҫыру ӑсатрӑм сан патна, илтӗн пуле 

ӗнтӗ. Унтанпа мӗн улшӑну пултӑр? Тух
са ҫӳрейместӗп. 14-мӗшӗнче пуху хыҫ-
ҫӑн-и, е 15 августра Вӑрнара каятӑп. Ок-
ругра татса паман ыйтусем нумайлан-
чӗҫ. Хампа пӗрле ҫутӗҫ министрне тата 
ял хуҫалӑх министрӗн заместительне 
илсе каясшӑн. Килте те ӗҫ мӑй таранах. 
Карта тытса пӗтермелле. Ывӑлсем 
дача туянчӗҫ те, вёсен те ерҫӳ ҫук. 
Хамӑр аннесене сахал пулӑшнӑ пекех, 
халь ача-пӑчаран усӑ курма хён. 

Ҫыру сётелё умне халь тёпленсех 
лараймарӑм-ха. Килти ӗҫсене пётер-
сессӗн ларатӑп пуль тесе шухӑшлатӑп. 
Ҫитес ҫул ӗнтӗ (эпӗ малтан) хамӑр ва-
тӑлни ҫинчен тӗнчене пӗлтерӗпӗр. 
Юбилей валли пӗр вӗҫленӗ япала та 
ҫук, ҫав пӑшӑрхантарать мана. 

Тав сана, тӑванӑм, мана манса кай-
маншӑн. Таҫтан тупнӑ эсӗ манӑн фото
на? Санӑн вӑй-халунтан пайтахтӗлӗннӗ 
эпӗ. Ӑмсаннӑ, ӑмсанатӑп та. 

Калава юбилей чухне яма пулнишӗн 
тав. Сана тиркесе вулама виҫӗ сӑвӑ 
ярса паратӑп. Эпё вёсене пухма 
тытӑнтӑм. Яш чухне ҫырнисене халь 
хулён тетраде куҫаратӑп. Мачча ҫинче 
чемоданра выртса сарӑхса кайнӑ 
вӗсем, чернилё те тӗссӗрленнӗ. Атя, 
пичетленмесен те выртчӑр ӗнтӗ. 

Ҫак ҫеҫ. 

Ырлӑх-сывлӑх та пысӑк телей су-
натӑп сана. 

Хисеплесе А.Емельянов. 
13.VMI—1991». 

«Хисеплё Анатолий Федорович! 
Пуриншён те пысӑк тав сана! Хуна 

ун пек пулӑшӑп-ши? 
Менелникне, тёрёссипе каласан, ту

ман. Хам сасартӑк гриппа чирлесе 
сасӑсӑр тӑрса юлтӑм, халё те больни-
цӑна ҫӳретӗп. Халь, пӗтӗм халӑх йывӑ-
рлӑха кӗрсе ӳкнӗ тапхӑрта, мухтав 
сӑмахӗсем илтме тивӗҫ-и эпё? «Хы
пар» пысӑк интервью пичетлесшӗнччӗ: 
ҫураҫмарӑм. Халь сӑпай пулнине мӗн 
ҫиттӗр? Атя, пурӑнса пӑхар-ха, тен, 
маларах татӑлса анмасан, ҫитмӗле те 
ҫитӗпӗр. Пропаганда бюровӗ юбилея 
районта ирттересшӗн. Унта та шавла-
ма кирлӗ мар пулӗ тетӗп. Халь ялтан 
яла сӗтӗрӗнсе ҫӳреме аллӑ ҫулта мар. 
Ахаль те депутат ӗҫӗсемпе час-часах 
ҫулра пулатӑп. Кӗҫех отчетпа каймал-
ла. Пӗр эрнере 8 ялта пулмалла. Халь 
халӑхӗ те суйлавсенчен, пухусенчен 
йӑлӑхса ҫитрӗ. 12 февральте - сесси. 
Унта «Ялавпа» «Тӑван Атӑла» хӳтӗле-
се хӑварас тӗллевпе пурӑнатӑп, атту 
панкрутах тухаҫҫӗ. Издательство та йы-
вӑрлӑхра. 

Ҫак ҫеҫ, Анатолий Федорович. 
Сӑввисенче унта икӗ сӑмах урӑхланнӑ 
кӑна, анчах ӑнланӑвӗ ҫухалман. 

Сана унта-кунта ҫӳреме те ҫӑмӑл 
мар. Хваттер шантараҫҫӗ-и хӑть? Ху-
лара пурӑнсан, ытларах ӗҫлеттӗн кӑна, 
канма яла кайнӑ пулӑттӑн. 

Сыв пул-ха. Лайӑх та таса сывлӑхлӑ 
пурӑн. 

Ыр сунса сана пуҫ таякан 
А.Емельянов. 

13.1-1992». 

«Хисеплё Анатолий Федорович! 
Малтанах каҫару ыйтатӑп: санӑн 

юбилейна пыма питӗ хатӗрленеттӗм, 
ҫавӑнпах ҫыру та ҫырмарӑм. Мӗн тӑвӑн 
ӗнтӗ, чирӗмех ура хурса пырать: эс 



Чӗмпӗрте кӗрленӗ чухне 37,1 - 37,3° 
температурӑпа сӑмса шывне юхтарса 
лартӑм. Чирлипех пӗр кун ҫӳрерӗм-ха, 
Г.А. Ефимов: «Ма хуна хӗрхенместӗн?» 
- тесе те ятларӗ. Кашни грипах лекет, 
имун системи хавшанӑ. Виличчен асӑ-
рханса пурӑнам ӗнтӗ. 

Юбилейна эсӗ питӗ вӑйлӑ ирттернӗ. 
Чӑваш писателӗсене ун пек чысланине 
астумастӑп эпӗ. Хам ӗҫленӗ чухне Я.Ух-
сай 70 ҫул тултарнине Мускавра уяв-
ласа курнӑччӗ... Эсӗ ҫав чыса тивӗҫ те 
ӗнтӗ, Чӗмпӗр чӑвашӗсене ҫӗклес тесе 
пайтах вӑй хутӑн. Ҫӑкӑр-тӑвар хире-
хирӗҫ. 

Буклетна та аван кӑларнӑ. Кун пек-
кине, эпӗ астӑвасса, Я.Ухсая, кайран 
Пурхиле М.Юхмана туса панӑччӗ. 

Кӗнекӳне те вуласа тухрӑм. Хӑш-
пӗр куҫарусене унчченех вуланӑччӗ. 
Лев Бурдин куҫарӑвӗсем вӑйлӑрах. Хуша-
матне хура рамӑна илнӗ те, вилнӗ-им вӑл? 
Шел. Эпир ритм, рифма тыткӑнне лексе тӗп 
шухӑшсене те сапалатпӑр, хамӑр сис-
местпӗр ӑна, Лев Бурдин ҫав шӑйрӑксене 
те асӑрханӑ, сирӗн тӗп шухӑша сыхласа 
хӑварнӑ. Пахи ҫавӑ. (...) 

Питех те сахал ҫыратӑп. Романпа 
ларатӑп-ха та , сак йывӑр самана 
чӑрмантарать, ирӗксӗрех кӑпӑр-капӑр 
статьясем ҫырма тивет. Атту ҫав шухӑ-
шсем тӑлласах лартаҫҫӗ те, татса 
пӑрахма тивет. Кун хыҫҫӑн кун иртет, 
шухӑш ҫивӗчлӗхӗ мӑкалать, вара ӑста-
лӑха ытларах шанма тивет. Ухсай ят-
лани аса килет: «Вӑхӑтна пули-пулми 
чӑваш писателӗсене вуласа ан пӗтер, 
вырӑс классикӗсене вула». Пуҫлӑхра 
ларнӑ май такама та вуланӑ, халь И.С
.Тургенев ҫырнисене вулама тытӑнмал-
ла пулӗ тетӗп. А.С.Артемьев питӗ юра-
тать ӑна. Каҫар васкасах ҫырнӑ 
ҫырушӑн. Ан ватӑл, яшлӑхри хӗрӳ 
кӑмӑлпа ӗҫле, вара пурте пулать: по-
эми те, сӑвви-юрри те. 

Телейлӗ те ҫирӗп сывлӑхлӑ пул. 
Ыр сунса А.Емельянов. 

7.ХИ-1992». 

«Хисеплё Анатолий Федорович! 
Хӑвна, кил-йышна, мӑнуксене чёре

рен хисеплесе Ҫӗнӗ ҫул ячӗпе салам-
латӑп, тӑнӑҫ пурнӑҫ, тӗреклӗ сывлӑх, 
иксӗлми телей сунатӑп. 

Тӑватӑ кун сессинче супса лартӑм 
та, паян конвертсем, открыткӑсем шы-
раса тӑн тухрё, вӗсене те илсе пӗтернӗ 
иккен. Ҫавӑнпа тата хут тупайманшӑн 
каҫар. 

Хальхинче сесси умён нумай ӗҫле-
ме тиврӗ. Ӑнӑҫу пулчӗ ӗнтӗ. Писатель-
сене пулӑшма укҫа пачӗҫ, издательство 
валли 57 млн. тенкӗ дотаци параҫҫӗ. 
1993 султан гонорар хакне 8-10 хут 
ӳстерме пулать халь, кӗнекӳне ахалех 
васкаса кӑлартӑн, ура сараттӑнччӗ 
кӑштах. Журналсене дотаци парас ый-
тӑва та татнӑ, вёсен гонораре ӳсет. Пӗр 
уйӑх хама валли пёр йӗрке те ҫырай-
марӑм, финанс органӗсенчи бюрократ-
семпе вӑрҫа-вӑрҫа юнри сахӑр ҫав тери 
ӳссе кайрӗ. Больницӑна хурасшӑнччӗ, 
аран-аран тӳскелесе ирттертӗм ӗнтӗ. 
Ҫӗнӗ ҫул иртсен куҫ курӗ унта. Хамӑн 
округри проблемӑсем купипех-ха, тӗл 
пулӑва кайиччен вӗсене татса памал-
ла. 

Ку упӑте ҫулӗ савӑнӑҫпах килмерӗ 
маншӑн: куккана, унтан шӑллӑма пы-
тартӑмӑр. (...) 

Вилӗмрен хӑтӑлма ҫук. Ҫапах 
хуйхӑ-суйхӑ самаях минретет, ҫавӑнпах 
пуль ҫыру сӗтелӗ умне ларас кӑмӑл та 
пӗтрӗ. 

Малалла писательсен ӗҫӗ-хӗлӗ 
йӗркеленсе каймалла. Ҫырнисене 
кӑштах хакласан, хӗн-нушисене халах-
па тӳссе ирттерӗпӗр ... 

Ыр сунса А.Емельянов. 
27.ХП-1992». 


